
Alti Stainlemer Sujet 2015: 

BANALVERKEER
Es behauptet d Wisseschaft jo amme,
mir MENSCHE wurde vom AFF abstamme.
Mir syyge vo der Evolutioon,
die gaischtigi Spitze – was für e Hoon!

D Affe hogge der ganz Daag fuul umme,
dien frässe, schbiile, sich luuse numme.
Aber der Mensch, das super-schlaue Wääse,
ka au no rächne, schryybe, lääse.

Dorum muess er – anderscht als die Affe –,
der ganz Daag go büügle, grampfe, schaffe.
Erscht esoo bringts Menschelääben e Gwinn.
Ob doo wirgglig d Affe die Dumme sinn?

Und denn am Fyyroobe, nundefaane,
kauft der Mensch zerscht e Kilo BANANE,
goot denn dehaim mied go aanehogge,
und kippt au scho glyy ganz uss de Sogge.

Logisch fi ndet är s so richtig spitze,
wenn er am Samschtig dörf ummesitze.
Oder im Summer ka, das isch doch s Digge,
im Schwimmbaad uff en Affefelse ligge.

Bisch jetzt au konsterniert und zimmlig baff?
Blyybt en Unterschiid zwische Mensch und Aff?
Es fallt uff, ass au d Menschen alles wänn –
und hüt grad kaini Hemmige me hänn.

D Affe feixe blööd vor em Spiegel umme.
Machen e krummi Schnuure, wie die Dumme.
Der Mensch isch au aitel, numme duet jetzt dää,
statt em Spiegel ganz modärn sy Handy nää.

Kasch hitt nienen aanegoo in der Stadt,
oony ass ain – die fi nde das furchtbar glatt –
sy Handy füüre nimmt, dumm luegt und lacht,
und vo sich sälber e blööds Selfi e macht.

Denn druggt me no rasch zwai Mool uff e Gnopf,
zum das z leere bruuchsch nit vyl im Kopf,
und scho isch das Fotti – waisch wie bitter –
uff Facebook, Instagram, Snapchat, Twitter!

Jetzt kan e jeede, wo das denn au wott,
dy SELFIE und sunscht noon e huffe Schrott
im Internet see, und das für immer.
Mir froogen ys, goots ächt no schlimmer?

D Antwort uff die Froog haisst laider klar „joo“!
Denn wenn e baar zämme sinn, isch s esoo,
ass sy au zämme kinschtlig dien lache
und klick-klack e Grubbe-Selfi e mache.

Isch der das no zweenig degeneriert,
und bisch hemmigslos und au ungeniert,
denn knipsisch dy Selfi e halt füüdleblutt,
und machsch dy Karriere so KAPUTT.

Wenn das uskunnt, froggt me sich voller Gruus,
öbb bim GERI oder im Bundeshuus,
bassiert ächt das z Basel im Roothuus au?
Bisch statt en Aff lieber e soone Sau?

Mache Menschenaffen ächt au die Wett,
wär denn die grösseri Banane hett?
Sinn Affen au aitel, gyyrig und böös?
Oder denn machthungrig und schikanöös?

En Aff isch halt doch e bessere Mensch,
das isch öbbis wo jetzt ganz lyycht erkennsch.
Drum due dy jetzt doo mit eme LACHE
und aim Klick grad sälber zum Aff mache ...

... und laad dy Selfi e uff:

www.stainlemer.ch/banalverkeer

Soll Dy Bueb mee als nur Selfies könne knipse, 
denn loss en eifach bi dr Staine Fasnacht mache! 
Kumm diräggt am 28. Februar oder 7. März an 
Schnubberapéro in unsere Käller am Aubärg 2b oder
informier dy unter www.jungi-stainlemer.ch.

D Ladäärne-Uusstellig uff em Minschterplatz und 
d Waage- und Reggwisyte-Uusstellig bi dr Kasäärne 
sin vom Määntig znacht bis am Mittwuch demoorge!

Deert und an de 3 Verkaufsständ (CINS) in dr Stadt
ka men au alli Zeedel und Schnitzelbängg, d Blaggedde 
und dr Rädäbäng kaufe.

Am Fritig und Samschtig, 27. und 28. Meerz isch
Nooch wuggswärbig vo dr 1. Lektion im Zält uff em 
Barfi.

